
ОАК Рўйхати 

Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

 

Ижтимоий-гуманитар фанларнинг 

долзарб муаммолари электрон журнали 

1368-сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамият. 

 

Таҳририят манзили: 

Тошкент шаҳри, Яккасарой тумани, Кичик 

Бешёғоч кўчаси, 70/10-уй. Электрон манзил: 

scienceproblems.uz@gmail.com 

Телеграм канал: 

https://t.me/scienceproblems_uz  

 

mailto:scienceproblems.uz@gmail.com
https://t.me/scienceproblems_uz

БОҒЛИҚ КОРРУПЦИЯВИЙ ОМИЛЛАР ТАҲЛИЛИ  ...................................................................... 246-256 

13.00.00 – ПЕДАГОГИКА ФАНЛАРИ  

Кириш. Замонавий глобализация даврида фалсафий таълим ўта муҳим 

аҳамиятга эга, чунки жамият ва ёшларнинг маънавий тарбияси айнан фалсафа орқали 

амалга оширилади. Зеро айнан фалсафа инсон онги ва тафаккурини шакллантиришга 

катта таъсир ўтказади [1; Б.40]. Ғарбий Европaдa Уйгониш даври деб аталган давр ХIV-

ХV асрларни ўз ичига қамраб олган ва Европа маданиятининг энг буюк даври деб 

ҳисобланади. Бу давр оламга Николай Кузанский, Марсилио Фичино, Пикко делла 

Мирандола, Леонардо да Винчи, Жордано Бруно ва қўпгина бошқа буюк мутафаккирлар 

ва даҳоларни берди. Фалсафа тарихида Уйғониш даврининг, аҳамияти мавзусида 

машҳур рус тадқиқотчиси А.Горфункель қуйидаги фикрларни баён этади. Унинг 

фикрича, Гегель ва Винделбанд бу даврни ўрта аср схоластик фалсафасидан Ғарбий 

Европанинг янги давр фалсафасига ўтиш даври деб ҳисоблайдилар ва фақат уйғонишга 

хос бўлган махсус хусусиятлар ва буюк кашфиётлар ҳақида батафсил тўхтаб ўтадилар. 

Машҳур инглиз файласуфи Б.Рассел эса Уйғониш даври фалсафасини ўрта аср 

метафизик натурфалсафаси деб ҳисоблайди ва натурфалсафагасига хос бўлган 

фантастик дунёқараш элементларини танқид қилиб ўтади. Рассел фикрича, Спиноза, 

Лейбниц, Декарт таълимотидаги илмий қарашлар, янги давр фалсафасига асос солган 

аҳамиятга эга.  

Уйғониш даврининг буюк географик астрономик, математик кашфиётлари бў 

даврда саёҳатчилар томонидан янги ерларнинг очилиши фалсафий дунёқараш 

доирасини бениҳоя кенгайтирди. Натижада бу даврнинг файласуфлари энциклопедик 

билимларга эга бўлган олимларга айланишди. Бадиий адабиёт, санъат, 

хайкалтарошликнинг ривожланиши эса бадиий образли фикр юритишга биринчи 

даражали аҳамият берди. Уйгониш даври фалсафасининг марказида инсон ва коинот 

масалалари ётади. Инсон коинотни ўз ичига жамлагани инсон-микрокосмос 

тушунчасида ифода этади. Уйғониш даври фалсафаси биринчи даражали аҳамиятни 

инсон масаласига қаратди ва бу масалани инсоннинг табиатда эгаллаган ўрни ва 

инсонни табиатга бўлган таъсири билан боғлади. Бундан ташқари Уйғониш даврида 

астрология ва магия ҳам ривож топди. Буни биз Н.Кузанский ва Ж.Бруно фалсафий 

қарашларида кўришимиз мумкин. 

Адабиётлар таҳлили ва методология. Тадқиқот методологияси асосини 

фалсафий-тарихий, қиёсий, тизимли таҳлил, герменевтика, тарихийлик каби методлар 

ташкил этади. Муаллиф бевосита фалсафий компаративистика методологиясига ҳам 

мурожаат қилади. 

Уйғониш даври фалсафасини ўрганишга А.Горфункель [5], М..Гуковский [7], 

Л.Брагина [2], Г.Скирбекк, Н.Гилье [11] каби хорижий олимлар ҳамда С.Йўлдошев, 

М.Усмонов [8], Г.Кабулниязова [9], Г.Рузматова, Р.Каримов [10] каби Ўзбекистон 

файласуф-олимларининг тадқиқотлари бағишланган. Улар Ренессанс фалсафасини 

тарихий ва маданий контекстини ўрганиб чиқишган ва Шарқ фалсафаси билан қиёсий 

таҳлилини олиб боришган. 

Муҳокама ва натижалар. Уйғониш даври фалсафаси пантеистик тусга эга, яъни 

табиат руҳлантирилади ва табиатда худо тажалли этади деб ҳисобланади. Бундай қараш 

табиатни илоҳий ва муқаддас кучга айлантиради.Кузанский, Бруно, Мандзолли, Якоб 

Бёме таълимотларида пантеистик қарашлари билан бир қаторда астрология ва магия 

билимларига хос бўлган элементлар мавжуддир. XX асрнинг охирида фалсафада инсон 

масаласи яна долзарб масалалардан бирига айланмоқда. 

Экологик муаммолар эса табиатга бўлган муносабатни қайта кўриб чиқишни 

талаб этмоқда. Фалсафа фақатгина умумфан методологияси эмас,у буюк дунёқараш 

характерига эга эканлиги кўпгина олимлар томонидан таъкидланмоқда. Астрология ва 

магия билимларининг инсоннинг психологик ҳолатларидаги муҳим ўрни ҳақида буюк 

мутафаккир К.Юнг ҳам ўз асарларида кўп таъкидламоқда. XX асрнинг охири инсон 

масаласига бўлган қизиқишни худди уйғониш даври каби юзага келтирмоқда. Уйғониш 

даврига хос бўлган иррационал интуитив фикр юритиш элементлари ҳозирги замон 

Ғарбий Европа фалсафасида қайтадан тикланмоқда. Экологик муаммолар эса табиатга 

бўлган муносабатни ўзгартиришни талаб этмоқда. Бу муносабатларда табиат инсонга 

тенг, хатто ундан кучли оламий куч эканлиги тан олинмоқда. Бадиий образли фикр 

юритиш мантиқий фикр юритиш билан бир қаторда муҳим аҳамият касб этади. Бу эса 

XX аср охиридаги фалсафий қарашларни Уйғониш даври фалсафасига яқинлаштириб 

боради.  

Уйғониш даври фалсафасининг йирик вакилларидан бири Николай Кузанский ўз 

таълимотида пантеистик фикрларни ривожлантирди, унинг инсон онгига бўлган 

ёндошуви хам рационал ёндошувлардан катта фарқ қилади. Николай Кузанскийнинг 

«Билимдон билимсизлик» асарининг марказида худонинг борлиқдаги ўрни масаласи 

эгаллайди. Бу масалани ҳал қилишда Кузанский барча олдинги схоластик қарашлардан 

тубдан фарқ қилади. 

Кузанский таълимотида худо чексиз яратувчи кучдир. У бутун оламларни 

яратади ва оламнинг ичида яширинган, яъни олам ва худо ягона бир борлиқдир. Лекин 

худонинг оламидаги борлиғи пардаланган яшириндир ва барча нарсаларнинг 

моҳиятини ташкил этади. У христиан динига ҳос бўлган худони уч қиёфада кўринишини 

танқид қилади ва худони кўпроқ руҳий қудрат табиатда яширинган муқаддас руҳ 

сифатида тушунади. У худони чексиз қудрат манбаси деб ҳисоблайди ва табиатдаги 

барча мавжудотларда ва табиий ҳодисаларда муқаддас руҳнинг тажаллисини кўради, 

бундай пантеистик қарашлар Николай Кузанскийни,янгича диалектик фикр юритишга 

олиб келди. Николай Кузанскийнинг худо ҳақидаги қарашлари диалектик фикрлар 

билан суғорилган ва билимдон-билимсизлик тушунчасида Кузанский томонидан аниқ 

ва равшан очилади. Худо ва табиатнинг бир бирига қоришиб кетиши, табиатни рухий 

борлиқ сифатида тасаввур этиш оддий рационал фикр юритиш қолипига сиғмайди. У 

мистик эътиқод, Оллоҳга бўлган мистик ишонч орқали очилади. Бундай эътиқод ҳар 

қандай мантиқий фикр юритишдан ҳолидир ва уни тушуниш учун биз Кузанский 

таълимотидаги диалектик тушунчаларни ўрганишга ўтамиз. 

Николай Кузанский Платоник фалсафасида ишлатиладиган эмонация тушунчаси 

ўрнига ички имкониятларнинг очилиши тушунчасини киритади. Бу тушунча,худони 

табиатнинг ичида яширинган ички имконият сифатида талқин қилади. Бу 

имкониятларнинг юзага чиқиши худонинг табиатдаги тажаллисидир. Имкониятлар 

қанча кўп очилса, яширинган борлиқ юзага шунча кўп кўтарилади. Ривожланишнинг 

ўзи Кузанский фикрича,худонинг яширинган ҳолатдан юзага чиқиши ва табиатдаги 

мавжудотларнинг борлиғи орқали тажалли этишидир. Оламнинг яратилиши 

Кузанскийнинг фикрича,ўргимчакнинг ўз ичидан тўр тўқишига ўхшаш жараёндир. 

Бутун олам Оллоҳнинг ичида имконият сифатида доимо мавжуд бўлган. Кейинчалик эса 

бу яширинган мавжудлик яратиш жараёнида юзага чиқади. 

Оллоҳнинг мавжудлиги яширин имкониятларнинг очилиши жараёнида содир 

бўлади. Бу имкониятлар эса чексиздир. Шунинг учун оламнинг чексизлиги 

аслида,Оллоҳнинг борлиғида яширинган имкониятларнинг чексизлигидан келиб 

чиқади. Бу имкониятларнинг очилиши яратиш жараёнини ташкил этади. Натижада 

коинот доимий чексиз ўзгариш ва ривожланиш жараёнидир. Демак, худонинг 

яширинган қиёфасининг очилиши, оламнинг яратилиши ва тузилишига сабабдир. 

Коинотдаги барча ҳодисалар ва нарсалар моҳиятида худонинг қиёфаларини кўриш 

мумкиндир. Бу қиёфалар ўзгарувчан бир-бирига ўтиб турадиган ниқоб остидаги 

Оллоҳнинг жамолидир. 

Инсон табиати Оллоҳнинг энг буюк яратган борлиғидир. Инсоннинг табиатида 

коинотдаги барча унсурлар, жонзотлар бирлашади ва ягона борлиқни ташкил этади. 

Шунинг учун инсоннинг табиатида Оллоҳнинг ягона борлиғи мавжуддир. Лекин, бу 

ягона борлиқ инсон табиатида яширинган ва айрим инсонларда бу ягона борлиқнинг 

фақат бир қисми очилади. Оллоҳнинг борлиги ва мавжудлиги бутун одамзотнинг 

борлиғида мавжуддир. Бутун одамзотнинг борлиғини, яъни унинг зотини ўз ичига 

қамраб олган шахс илоҳий одамдир. Бу илоҳий одамни христиан дини тилида Николай 

Кузанский «худонинг ўғли», яъни мутлоқ руҳдан яратилган Исо Масиҳ деб ҳисоблайди 

[2; Б.73]. Исо Масиҳнинг борлиғида Оллоҳнинг нурли сиймоси тажалли этади ва у бутун 

оламни ўз ичига жамлайди. Исо Масиҳнинг табиати илоҳий табиатдир ва у бутун борлиқ 

коинот билан қўшилиб кетади. Борлиқнинг ҳар бир нуқтасида Исо Масиҳ мавжуддир ва 

Исо Масиҳнинг ичида бутун борлиқ мавжуддир. Айрим одамларнинг табиати эса бу 

ягона борлиқнинг фақат бир қиррасини акс эттиради. Лекин ҳар бир инсонда чексиз 

ривожланиш имкониятлари мавжуддир. 

Кузанский фикрича, инсон тафаккури барча билимларни ўзига жо этган ва аста 

секин уларни очиб беради. Билимнинг бундай юзага чиқиши аста-секинлик билан 

тажриба орқали амалга ошади. Тафаккурнинг бир нечта босқичлари бор: 

1. Ҳиссиёт ва тасаввур. 

2.Тафаккур ёки ақл. 

3.Тасаввур ва мантиқий фикр юритишдан иборатдир.  

Буларнинг барчаси олий даражадаги ақл ёки руҳнинг хоссаларидир. Ҳиссиётлар 

асосида ва фикр юритиш ёрдамида ақл нарсалар ҳақида билимга эга бўлади. Ҳиссиётлар 

инсон ақлига нозик моддий субстанция орқали таъсир қилади. Мантиқий фикр юритиш 

ҳиссиётлардан олинган маълумотни таҳлил қилиб, бу таҳлил асосида нарсалар 

ҳақидаги билимга эга бўлади. Лекин мантиқий фикр юритишнинг ўзи тўла билимга 

етиша олмайди. Бундай тўла билимни ақлдаги интуитив қобилият беради. Ақл чегараси 

йўқ билимдир. Мантиқий фикр юритиш эса чегараланган. Кузанский мантиқий фикр 

юритиш билан ақл ўртасида фарқ бор деб ҳисоблайди. Ақлга мантиқий фикр 

юритишдан ташқари ҳиссиёт, тасаввур, интуиция киради. Шунинг учун ақл чексиз 

нарсаларни билишга қодир. 

Ишонч ва билим масаласида Николай Кузанскийнинг фикрлари пантеистик 

харакатерга эга эди. Яъни у худо табиатда тажалли этади, табиат эса худонинг 

кўриниши деб ҳисоблар эди. Лекин Кузанскийнинг бу фикрлари кенг тарқалган мистик 

билимлардан фарқ қилар эди.Бу масалада Кузанскийнинг фикри аверроистларнинг 

фикридан фарқ қилар эди. Бундан ташқари эътиқоднинг бундай тушуниши Кузанский 

таълимотини ундан олдинги файласуфларнинг қарашидан ҳам устун эди.  

Кузанскийнинг интуиция ва чексизлик ҳақидаги билимлари ўша даврнинг 

билимларидан тубдан фарқ қилар эди ва Кузанский интуиция орқали бир-бирига зид 

бўлган фикрларни бирлаштиради ва уларнинг бир-бирига ўтиш жараёнини қайд 

қилади. Интуиция зиддиятларни енгиб билимдаги барча тафовутларни ечади. 

Интуиция ақлнинг олий тури бўлиб, барча нарсаларнинг моҳиятини очиб беради. 

Мантиқий фикр юртишда эса, нарсаларнинг фақат юзаки ҳоссаларини ўрганади. 

Интеллектуал интуиция Н.Кузанский таълимотида, «билимли билимсизлик» 

сифатида тан олинади. «Билимсиз билим» деб аталган интуитив қобилият 

схоластикадаги мантиқий фикр юритишга қарама-қарши қуйилади. «Билимсиз билим» 

орқали нарсаларнинг моҳияти аста-секин босқичма-босқич очилади. Кузанский 

томонидан интуицияга қўйилган бу ном олимларни камтаринлик йўлига чақирар эди. 

Манманлик Кузанский фикрича,билиш жараёнидаги энг катта тўсиқлардан биридир. Бу 

тўсиққа қарши интуиция-ўзининг камтаринлигини қўяди. Кузанский таълимотида, 

ҳақиқат мутлоқ ҳақиқат эмас, балки босқичма-босқич билиш жараёнидир. Николай 

Кузанский таълимотида, билимнинг субъекти ва объекти бир-бирига ўтади ва 

бирлашади. Билиш жараёни чексиз жараён бўлиб, бу жараёнда тафаккур ҳақиқатни тўла 

билишга интилади [3; Б.84]. Лекин унга етиша олмайди. Кузанский 

фикрича,тафаккурнинг ҳақиқатга интилиши кўп бурчакли шаклнинг доирага 

интилишига ўхшайди, кўп бурчакли шаклнинг бурчаклари кўпайиб борган тақдирда 

ҳам доира шаклига айланмайди. Худди шундай инсон тафаккури мутлақ ҳақиқатга 

эриша олмайди. Кўпбурчакли шаклнинг доирага айланиши субъектнинг объектга 

айланишига ўхшашдир. Субъект,объект муносабатларини бундай тушуниш пантеистик 

қарашлардаги худо ва инсон ўртасидаги муносабатларни янгича талқин қилишга ҳам 

таъсир этди. Кузанский фикрича, инсон бутун борлиқдаги худони билишга интилади, 

бунинг натижасида инсоннинг табиати илоҳийлашиб боради. Худо эса, инсоннинг ички 

оламида тажалли эта бошлайди. Натижада инсон илоҳий одамга айланади. Худо 

табиатда қандай ўзини тажалли этса, инсон ҳам худони айнан шу шаклларда ўрганади. 

Уша даврнинг билимлари ичида энг ривожлангани математика бўлганлиги учун, 

Кузанский ҳам ҳамма бошқа фанларда ҳам математика усулларини кенг ишлатишни 

таклиф қилади.Схоластик фанларда математика усуллари кенг ишлатилмас эди. Бу 

фанлар кўпроқ Аристотелнинг мантиқига асосланар эди. Кузанский томонидан 

математик усулларнинг кенг ишлатилиши уйғониш давридаги илм-фаннинг 

ривожланишидан далолат берар эди.Кузанскийнинг математик усулларини 

ривожланиши кейинчалик янги даврга келганда фанларнинг тажрибасида катта ёрдам 

бера бошлади. Бу янги давр билими тажрибага асосланган билимлар даври эди. 

Марсилио Фичино католицизм динига мансуб бўлган чин дилдан христиан 

динига ишонувчи файласуф бўлган. Шунга қарамай у схоластик диний қарашлар ўрнига 

Платон ва неоплатонизм даврига мансуб бўлган фалсафий ғояларни қўяди. Бу ғоялар 

асосан худо ва табиат, худо ва инсон, жоннинг абадийлиги, руҳий муҳаббат мавзулари 

эди. Схоластик диний дунёқарашга худони дунёдан, табиатдан ва инсондан ўтиб бўлмас 

тўсиқ билан ажратиш хос бўлган. Бу қарашларга биноан худо дунёни яратади. Лекин 

кейинчалик унга аралашмайди, четдан кузатади. Фичино айнан шу қарашларга қарши 

чиқади1. Уйғониш даври фалсафаси ва айниқса, Фичинонинг қарашларида худо билан 

оламнинг алоқаси бирликдан кўпликка ўтишга ва бундаги алоқаларга ўхшайди. Худо ва 

дунё масаласида Марселио Фичино худди-Николай Кузанский ва Пико дела 

Мирондолага ўхшаб коинотда худо ва унинг яратган олами ягона бирликни ташкил 

этади, деб ҳисоблайди. 

Фичино карашларига биноан бутун олам поғонама-поғона ташкил топган ва бу 

поғоналардаги қуйидаги босқичлар юқорига интилади, бу поғоналарнинг барчаси 

илоҳий, руҳий қудрат томонидан бошқарилади. Энг юқори поғонадаги руҳий куч аста-

секин пастга тарқалади. Оламни Фичино беш поғонасини ажратади. Энг юқори поғона 

бу Худодир. Кейинги поғоналар "Фаришталар", "жон", "сифат" ва ниҳоят "материя" ёки 

вазнга эга бўлган "модда" [5; Б.97]. 

Фичинонинг “Платон диний қарашлари” деб номланган асарида Худо ва дунё бир-

биридан ажралмас, бирлик ва кўплик алоқалари билан боғлиқлигини кўрсатишади. Энг 

олий поғонадан Оллоҳнинг нури бутун дунёга тарқалади ва дунёдаги барча 

жонзотларда Оллоҳнинг нури мавжуддир. Бу нур орқали Оллоҳ ерда ҳам мавжуддир. 

Фичино карашларига мистик руҳиятдаги пантеизм ҳос бўлган. Худо дунёда тажалли 

этмайди, дунё худода тажалли этади, яъни худо фақатгина моддий борлиқ билан 

чегараланиб қолмайди. Моддий борлиқ руҳият оламининг бир қисмидир. Материя ва 

руҳ алоқаларида руҳ бирламчи ўринни эгаллайди.   Энг олий босқичдаги Худо бутун 

яратган дунёси билан фаришталар орқали алоқада. Фаришталарни Фичино соф ақл деб 

атайди. Бу соф ақлда ёки фаришталар ақлида барча нарсаларнинг шакли ҳам 

мавжуддир.Соф ақлдаги шакллардан осмон жисмлари пайдо бўлади. Улардан кейин эса 

ўсимликлар,ҳайвонот олами, тўртта унсур (ер, сув, ҳаво, ўт) ва тош маъданлар пайдо 

бўлади. Соф ақлда барча нарсаларнинг шакли мавжуд. Соф ақлдаги мавжудлик 

ҳаракатсиз сукунат ҳолатидаги мавжудликдир. Бу ҳаракатсиз поғонадан хилма-хил 

шаклларнинг ҳаракатли шаклига ўтиш содир бўлади. Марселио Фичинонинг 

эмонациясида учинчи босқич ёки поғона энг муҳим аҳамиятга эгадир. Бу босқичда жон 

жойлашгандир. Бу жонни Фичино оламий жон ёки табиат деб ҳам атайди. 

Жон-Марсилио Фичино фалсафий қарашларининг марказий тушунчасидир. 

Фичинонинг эмонация таълимотида учинчи ўртадаги босқични жон эгаллайди. У 

юқоридаги ва пастдаги босқичлар билан бевосита боғлиқдир. Уларнинг барчасини 

ўзининг тароат нурлари билан ҳаракатга келтиради. Соф ақлдаги шаклларни айнан жон 

ҳаракатга келтиради. Соф ақл ҳаракатсиз ҳолатда бўлгани учун барча шаклларга 

ҳаракатни жон бағишлайди. 

Жонда барча зиддиятлар бирлашади ва барча шакллар ҳаракатга келади. Жон 

коинотнинг қалбидир. Оллоҳ яратган энг буюк мўъжизадир,деб ҳайратланиб ёзади 

Фичино. Жон-бу ҳаёт маъносидир. Ҳаётнинг ўзи бу- жондир. Ҳаётдаги барча 

нарсаларнинг пайдо бўлиши, ҳаракатланиши жон туфайли бўлади. Ҳаракатнинг сабаби 

масаласида Марсилио Фичино ўрта асрда ҳукмрон бўлган бирламчи туртки ҳақидаги 

қарашларга қарши чиқади. Аристотель схоластикаси фикрича, табиатни бевосита 

ҳаракатга келтирган бирламчи сабаб худодир. Фичино фикрича эса худо,оламни жон 

орқали ҳаракатга келтиради. У худо жонга бутун муҳаббатини беради ва бу илоҳий 

муҳаббат кучи орқали жон бутун оламни, ҳаракатга келтиради. Шундай қилиб, руҳий 

муҳаббат оламдаги барча нарсаларни боғловчи ва ҳаракатга келтирувчи кучдир. Бу куч 

энг юқори босқичдан бошланиб, энг пастдаги босқичларга етиб боради ва уларни яна 

юқори босқич билан боғлайди. Коинотни ҳаракатга келтирувчи барча нареалардаги 

гўзалликни гармоник ҳолатининг сабаби ҳам руҳик муҳаббатдир. Барча нарсалардаги 

гўзаллик Оллоҳнинг гўзаллигидан келиб чиқади. Фичино учун бу ўткинчи олам дард ва 

азоб чекиш олами эмасдир. Унинг учун бу дунё худо томонидан яратилган гўзаллик ва 

муҳаббат дунёсидир. Оллоҳ бутун дунёга шу қадар буюк муҳаббат ва гўзалликни ато 

этди-ки, ундаги барча жонзотлар бу кучдан лаззатланадилар ва завқаланадилар. Агар 

инсон ҳам ўз қолбида руҳий муҳаббатни ҳис қила олса у бундан завқаланади ва 

лаззатланади. Шундай қилиб Марсилео Лукреций Кар таълимотидаги лаззатланиш ва 

завқланиш тушунчаларини неоплатоник руҳиятида талқин қилди. Фичино 

таълимотида, коинот бу гўзаллик, муҳаббат ва завқланиш оламидир. Оламдаги 

Оллоҳнинг тажаллиси нур орқали содир бўлади. Бу нур эмонациянинг барча 

оосқичларида мавжуддир. Ҳақиқатнинг ўзи ҳам аслида Оллоҳнинг нуридир. Худо нур 

орқали барча айрим нарсаларда мавжуддир ва бу мавжудлик орқали нарсалар 

чегарасини билади ва уларга унинг устурлаби орқали қарайди. Нарсалар худо учун бир 

кўзгудир. Бу кўзгуда у ўз аксини кўради. Дунёвий гўзаллик ҳам Марсилио Фичинонинг 

фикрича, нарсаларда яширинган Оллоҳ тимсоли аксидир. Шундай қилиб,дунёвий 

гўзаллик ҳам руҳий тусга эга. 

Инсонга мадҳия келтирар экан Фичино уни илоҳийлаштиради. Фичино фикрича, 

худо яратувчилик кучини борлиқдаги ҳеч бир жонзотга бермади, уни фақат инсонга 

беради-ва айнан шу ижодкорлик кучи орқали инсонни ўзига яқинлаштирди. Ўз 

ижодкорлиги орқали инсон худонинг ердаги халифасидир. Инсоннинг ердаги 

халифалиги барча нарсаларни руҳий ирода кучи орқали бошқаришдан келиб чиқади. 

У нафақат табиатни,ўзни ҳам бошқара олади. Инсоннинг руҳи озод ва эркин 

яратилганлиги учун у доимо эркинликка интилади, у бошқа барча жонзотлар билан 

эркинликка интилиши билан фарқ қилади. Инсоннинг даҳолиги унда буюк билимлар 

яширинганлигидан далолат беради. Барча жонзотлар ичида инсоннинг ўрни беқиёсдир. 

У ўзининг эзгу хислатлари орқали Оллоҳга энг яқин турадиган мавжудотдир. Фичино 

томонидан инсонга айтилган мадҳия уни ўрта аср схоластик, диний дунёқарашдан 

тубдан фарқ қилар эди. 

Ўзининг "Христиан дини ҳақида" асарида Фичино ер юзидаги ҳилма-хил 

динларнинг мавжудлиги ҳақида фикр юритади. Унинг фикрича,олдинги кўп худолик 

динларида инсон ўзининг эркин руҳи орқали худони билишга интилган, лекин у худони 

бирлиги орқали эмас,балки кўплик шаклда англаган. У табиатнинг барча кучларида 

ягона худони хилма-хил шаклларини кўрган ва бу шаклларни инсон худо сифатида 

қабул қилган. Кўп худолилик динларида ҳам Фичинонинг фикрича,асосий худонинг 

мавжудлиги худонинг ягоналигидан дарак беради. Кўп худолилик динлари инсондаги 

ҳиссий тасаввурнинг ривожланган пайтида мавжуд бўлишган ва инсон бу ҳиссий 

тасаввур орқали инсон худони барча шаклларда ҳис қилган. Уша даврда инсон табиатга 

яқинроқ бўлган ва у худони борлигини ақли орқали эмас, балки ҳис туйғулари ва 

тасаввури орқали сезган. Шунинг учун Фичино ҳам ягона худога бўлган эътиқоднинг бу 

фикрлари унинг хурфикрлилик ва диний бағрикенглигидан далолат бериб туради. 

Неоплатонизм қарашларининг кейинги ривожини машҳур италян файласуфи 

Пико делла Мирандола ижодида кўриш мумкин. Пико делла Мирандола ижодида 

пантеистик қарашлар Марселио Фичинонинг неоплатоник қарашларига нисбатан 

кучлироқ ифода этилган. "Севги ҳақидаги концонага" ёзилган таҳлилда у бутун дунёни 

доимий яратилиши ҳақида ёзади. Бу яратилиш жараёни чексиз ва тинимсиздир. Унинг 

қарашларига биноан дунёнинг яратилиши уч босқич асосида содир бўлади. Булар: 

фаришталар, осмон босқичи ва элементар босқичлардир. Пико фикрича, гўзаллик 

тушунчаси худога тегишли эмасдир. Негаки, Худо мукаммал, гўзаллик эса қандайдир 

нуқсон билан боғлиқдир. Ҳар бир нарсани Пиконинг фикрича икки томони бор. Бу 

томонлар бир-бирига зид ва бу зид қутбларни борлиги нарсани борлигини белгилайди. 

Гўзаллик ҳам ўзига зид бўлган томонсиз мавжуд  бўла  олмайди.  Коинотдаги  иерархия  

бу  дунёнинг  ўзаро муносабатларини белгилайди [7; Б.45]. Табиатдаги барча кучлар 

ўзининг моҳиятини англаб етмайдилар. Лекин улар коинотни билишга 

интиладилар.Пико фикрича худо бу иерархиядан ташқарида, лекин у табиатдаги барча 

жисмларни яратади ва бир-бирига боғлайди. Оллоҳнинг табиатда мавжудлиги моддий 

ва руҳий нарсаларнинг алоқасидан келиб чиқмайди. Худо табиатнинг барча заррасида 

мавжуд, у табиатнинг бирлиги ва моҳиятини ташкил этади. Худо барча нарсаларнинг 

моҳиятида яширинган. Нарсаларнинггўзаллиги ва латофати ҳам худонинг бу 

нарсаларда мавжудлигидан келиб чиқади.  

Пиконинг фикрича, инсоннинг ўзи ҳам бутун борлиқни қамраб олувчи 

микрокосмосдир. Пико инсонни иерархиянинг барча босқичларидан ҳоли деб 

ҳисоблайди.Коинотнинг зинопоясида инсоннинг аниқ эгаллаган ўрни йўқдир. Инсон бу 

ўринни ўзининг, ҳоҳиши ва иродасига биноан танлайди. Худо инсонга танлаш ҳуқуқини 

берган ва инсон ўз бахтининг эгасидир. Инсон коинотнинг марказида жойлашган ва у 

ўзидаги барча ижодкорлик кучларини ўзи вояга етказиш керакдир. Инсоннинг 

иерархиядаги ўрни, унинг руҳий эркинлиги билан ҳам боғлиқдир. Инсонга худо 

томонидан комилликка эришиш қобилияти берилган ва у бу қобилиятни инсон ўзининг 

ҳар кунги ҳаётида ҳам, фаолиятида ҳам ривожлантириб бориши керак. Агар инсон бу 

қобилиятларни ўзида ўстирмаса, у тубанлик ботқоғига ботади. Демак, инсон доимо 

ривожланиш ва комилликка интилиши лозимдир. Худо томонидан инсонга барча куч -

қувват берилган ва инсон бу куч қувват орқали олдига қўйган барча мақсадларига 

эришиши мумкин. Пико ўз ижодининг марказига инсоннинг эркин танлаш ҳукуқини 

қўяди. Бу борадаги Мирандоланинг фикрлари инсон табиати ва феълини, ўз-ўзини 

ташкил этувчи ва ривожлантирувчи система сифатида кўради. У инсоннинг эркин 

ижодий фаолиятининг маҳсулидир. Инсон қотиб қолган тош эмаски, у ўзгармаса. 

Инсоннинг асосий қудрати унинг ҳаракатчанлигида. Оллоҳ инсонни ўзига ўхшатиб 

яратган. Демак инсоннинг ички табиатида комилликка эришиши учун барча кучлар 

мавжуддир. Инсон бу кучларни юзага чиқазиши керак. Бунга эса фақат фаолият, 

ҳаракатчанлик орқали эришилади. 

Ж. Брунонинг пантеистик натурфалсафаси уйғониш даврининг энг буюк ва кучли 

фалсафий системаларидан эди. У ўзининг фалсафий қарашларида табиатни 

руҳлантирди ва унинг гўзаллигини мадҳ этди [3; Б.45]. Инсон ва табиатнинг 

мутаносиблиги инсондаги барча эзгулик ва руҳий куч табиат билан боғлиқ эканлигини 

кўрсатди. Бруно ўз даврининг энг ҳурфикр, иродаси букилмас ва қўрқмас 

мутафаккирларидан бири эди. У нафақат файласуф, буюк шахс сифатида ҳам ундан 

кейинги авлодлар эътиборини ўзига тортади. 

Бруно Н. Коперник таълимотидаги гелиоцентрик назарияни давом эттириб 

коинот чексиз деган хулосага келди. Ж. Брунонинг таълимоти ундан олдин яшаган буюк 



SCIENCEPROBLEMS.UZ-Ижтимоий-гуманитар фанларнинг долзарб муаммолари № 6 (3)-2023 йил  

 

141 

мутафаккир Н. Кузанский таълимотига кўп жиҳатдан ўхшаб кетар эди. Бруно 

Кузанскийда мавжуд бўлган пантеистик ва диалектик фикрларни ривожлантирди ва 

ўзининг пантеистик таълимотини энг юқори чўққига олиб чиқди [4]. Бруно материя ва 

руҳни, табиат ва худони бирлаштирди. Бутун борлиқни, коинотни бирлаштирувчи куч 

худо. У табиатда тажалли этади ва хилма-хил қиёфаларда кўринади. Брунонинг бундай 

изчил қарашлари христиан фалсафий қарашларига зид эди. Христиан динида худо 

табиатни яратган, уни ҳаракатга келтирган ва ундан ташқарида мавжуд Брунода эса 

худо табиатнинг ичида мавжуд ва ўзининг яратувчилик куч-қудратини табиатдаги 

жараёнлар орқали намойиш этади. Руҳий куч борлиқ сари интилади ва унинг бу 

интилишини ҳеч қандай бошқа куч енга олмайди. Худо борлиқ бирла мавжуд.Ундан 

ташқарида яратувчилик қудратини ахтариш Бруно фикрича беҳуда уринишдир. 

Хулоса. Шундай қилиб, биз Ренессанс деб ном олган даврнинг энг машҳур 

файласуфларининг қарашларида пантеистик фикрларни таҳлил қилдик. Уларнинг 

табиатнинг руҳланганлиги, инсоннинг коинотдаги ўрни ҳақидаги қарашлари шарқ 

фалсафасининг машҳур вакиллари бўлган Шри Ауробиндо Гхош ва Жалолиддин Румий 

қарашларига жуда кўп жиҳатдан ўхшайди. Шарқ файласуфлари ҳам табиатни 

руҳлантириб, унинг ҳар бир жисмида оллоҳнинг нурини кўрадилар.  

